
Canúint Uladh
Paloma

Séamas Mac Dónaill an t-ainm a bhí air ó cheart ach thug gach aon duine den phobal “An Máistir” air.  Bhí sé i mbun na scoile go dtí gur druideadh í.  Rugadh agus tógadh sa cheantar é…

Bhí fréamhacha sa cheantar aige ag dul siar céad go leith bliain.  Bhí aithne aige ar na daoine agus bhí eolas aige ar an cheantar.  Bhuail Paloma cnag ar an doras.  D’fhan sí tamall.  Bhuail sí cnag eile.

Chuala sí duine éigin ag tarraingt ar an doras.  D’oscail fear é.  Bhí sé sna seascaidí.  Bhí a cheann liath, bhí a shúile donn agus bhí spéaclaí air.


“Gabh mo leithscéal”, a dúirt Paloma, “an tusa an Máistir Mac Dónaill?”


“Is mise an Máistir Mac Dónaill,” a d’fhreagair sé, “agus is tusa an Garda Pettigrew?”


“Tá aithne agat orm,” a dúirt Paloma.


“Tá gach duine ag caint ort.  An bhean óg dhathúil atá mar gharda anois againn.  Ní raibh aithne agat ar an gharda bhí anseo romhat?”


“Ní raibh.”





(Sliocht as Paloma le Pól Ó Muirí.)

Canúint Chonnacht

Fear na Gealaí
Bhí buachaill beag ann fadó a raibh cónaí air i dteach beag ceann tuí a bhí in aice le tobar a raibh fíoruisce álainn ann.  Is 
minic a théadh an buachaill beag amach chuig an tobar chun uisce a fháil.
Oíche amháin chuaigh an buachaill beag amach agus a bhuicéidín ina lámh aige.  Bhreathnaigh sé suas san aer agus 
chonaic sé an ghealach.  “Ó,” a dúirt sé leis féin, “faraor gan mé thuas sa ghealach.”

Ach an oíche sin chuir Dia fios air.  Thug Dia suas sa ghealach é agus tá sé thuas riamh ó shin ann agus a bhuicéad ina lámh aige agus nuair a bhíonn an ghealach lán i gcónaí bíonn tú in ann é a fheiceáil, fear na gealaí.



(Sliocht atá curtha in oiriúint as ‘Fear na Gealaí’, 



Seoda ár Sinsear, le hEddie Bheairtle Ó 



Conghaile.) 

Canúint na Mumhan

Dúnmharú sa Daingean

Árasán dhá sheomra a bhí ag Saoirse: cistin agus seomra eile.  Bhí uirthi seomra folctha a roinnt le duine eile, in árasán den saghas céanna, ar an taobh eile de cheann an staighre.  Ba chuma léi.  Bhí a seomra féin mór agus compordach, agus bhí sé aici le sé bliana anois, ar cíos a bhí thar a bheith réasúnta…
Bhí maisiúchán déanta ag Saoirse ar a cuid seomraí…Ballaí bána a bhí aici agus mata dubh ar an urlár.  Bord beag gloine, cathaoireacha ar dhath an airgid.  Pictiúr a dhein sí féin den Bhlascaod Mór – áit a dtéadh sí anois is arís nuair a bhí sí óg – ar bhalla amháin, agus pictiúr a dhein Marcas de ráillí traenach ar bhalla eile.  Bhí a pearsantacht le brath sna seomraí.  Bhí sé soiléir gur bhain siad le duine ealaíonta, duine cuibheasach óg, duine a bhí i dteagmháil leis na fórsaí is nua-aimseartha agus is tábhachtaí i saol cultúrtha na cathrach.  Agus fós duine a raibh fréamhacha aige in áit éigin eile.  Na Blascaodaí.  An Daingean.  Corca Dhuibhne.  Áit a bhí Gaelach agus sean, ach fós faiseanta agus nua.




(Sliocht as Dúnmharú sa 





Daingean, hÉilís Ní Dhuibhne)
CEISTEANNA:

Canúint Uladh

1. Cén post a bhí ag Séamus Mac Dónaill?

2. Cé a bhuail cnag ar an doras?

3. Cé a d’oscail an doras?

4. Cén aois a bhí Séamus Mac Dónaill?

5. An raibh an aois chéanna ag an nGarda Pettigrew agus a bhí ag Séamus Mac Dónaill?

Canúint Chonnacht

1. Cá raibh an buachaill beag ina chónaí?

2. Céard a bhí in aice leis an teach beag ceann tuí?

3. Céard a chonaic an buachaill beag nuair a bhreathnaigh sé suas san aer?

4. Cár thug Dia an buachaill beag?

5. Céard atá ina lámh ag fear na gealaí, dar leis an scéilín seo?
Canúint na Mumhan

1. Cé mhéad seomra a bhí in árasán Shaoirse?

2. Cén dath a bhí ar na ballaí san árasán?

3. Céard as a raibh an bord beag déanta?

4. An pictiúr a bhí ar an mballa a rinne sí féin, céard a bhí sa phictiúr sin?

5. Céard a bhí sa phictiúr a bhí déanta ag Marcas?

